
АННОТАЦИЯ 
Мазкур мақолада Шарқ ва Ғарб фалсафасида инсон қалби тўғрисидаги фалсафий 

қарашларнинг тадрижий такомиллашуви таҳлил қилинган. Шунингдек, мақолада инсон 
қалбининг шарқ фалсафий фикрида талқин қилиниши ва инсон тўғрисидаги фалсафий 
антропологик қарашларнинг шаклланиши баён қилинган. Ғарб фалсафий тафаккури 
тараққиётида ҳам инсон ботиний олами сир-синоатини ўрганиш, уни англаш долзарб 
масалалардан бўлиб келган. Шарқдан фарқли равишда Ғарб фалсафаси инсонни билишда соф 
рационал тамойилларга таянган. Инсон қалбини ўрганиш ғарбда янги даврга келиб янги 
босқичга олиб чиқилди. Замонавий фалсафада эса, руҳият таҳлили, онгости ва онгсизлик 
муносабатлари масалалари орқали қалб хусусиятлари ўрганилди.  

Калит сўзлар: қалб, жон, руҳ, руҳият, инсон, нафс, индивидуаллик, илоҳиёт 
Калит сўзлар(2): руҳий қувват, маънавий-руҳий олам, инсон қалби, фалсафий 

антропология, Ғарб фалсафаси, Шарқ фалсафаси, араб-мусулмон фалсафасида 
 

Аннотация: В данной статье анализируется постепенное совершенствование 
философских взглядов на человеческое сердце в восточной и западной философии. В статье 
также описывается трактовка души человека в восточной философской мысли и формирование 
философско-антропологических взглядов на человека. В развитии западной философской 
мысли актуальным вопросом было изучение и осмысление тайн внутреннего мира человека. В 
отличие от Востока западная философия исходит из чисто рациональных принципов в 
познании человека. Изучение человеческого сердца вступило на Западе в новую эру. В 
современной философии свойства сердца изучались через анализ психики, отношения между 
сознанием и бессознательным. 

Ключевые слова: сердце, душа, душа, психика, человек, похоть, индивидуальность, 
божественность. 

Ключевые слова (2): духовная сила, духовный мир, человеческое сердце, философская 
антропология, западная философия, восточная философия, арабо-мусульманская философия. 
 

ANNOTATION 
This article analyzes the gradual improvement of philosophical views on the human heart in 

Eastern and Western philosophy. The article also describes the interpretation of the human soul in 

Eastern philosophical thought and the formation of philosophical anthropological views about man. 
In the development of Western philosophical thought, the study and understanding of the mysteries 
of the inner world of man has been a topical issue. Unlike the East, Western philosophy is based on 
purely rational principles in the knowledge of man. The study of the human heart has entered a new 
era in the West. In modern philosophy, the properties of the heart have been studied through the 
analysis of psyche, the relationship between consciousness and unconsciousness. 

Keywords: heart, soul, soul, psyche, man, lust, individuality, divinity 
Keywords (2): spiritual power, spiritual world, human heart,, philosophical anthropology, 

Western philosophy, Eastern philosophy, Arab-Muslim philosophy 
 

КИРИШ 
Инсон муаммоси қадимдан фалсафанинг бош мавзуларидан бири бўлиб келган, кўплаб 

мутафаккирлар томонидан қалбни англашга ва тушунишга, унинг сир-синоатларини билишга 
ҳаракат қилинган. Инсон эзгулик ва ёвузликка мойил ягона мавжудот бўлиб, ўзини 
мувозанатда сақлай олиши учун ақлга ва бу кучдан фойдалана олиши учун қалбга соҳибдир. 
Қалб метафизик оламнинг ҳақиқатлари олдида нарса ва ҳодисаларнинг моҳиятини англашга 
имкон берадиган асосдир. Тадқиқотимизда инсон кўкрак қафасининг чап томонида жойлашган 
юракни эмас, ундан улуғворроқ тушунча, қалбни тадқиқ қилишни мақсад қилганмиз. 

МАТЕРИАЛЛАР ВА МЕТОДЛАР  
Шарқ фалсафий тафаккурида, хусусан, «Марказий Осиёда қалб, дил, жон, юрак, кўнгил 

каби тушунчалар бир хил маънода ишлатилади ва борлиқнинг моддий бўлмаган асосини ҳамда 
инсоннинг моҳиятини англатади»[1;110]. Шуниндек, қалб, нафс ва руҳ категориялари нозик 
фарқларга эга маънодош тушунчалар сифатида тарифланади. Фалсафа тарихида инсон қалби 
ҳақидаги дастлабки қарашлар Қадимги Шарқ мамлакатлари, хусусан Ҳиндистон ва Хитойда 
яратилган. Ҳинд ведаларида инсон қалби, хулқ-атвори, хатти-ҳаракати доимо ўзгариб туриши, 
дунёвий жон нафақат оламнинг, балки инсонинг ҳам руҳий асосини ташкил қилиши ёзилади. 
Шунингдек, инсон ҳаёти туғилишдан қайта туғилиш ҳолатида доимо ўзгариб туради. Қайта 
туғилиш натижасида одам юксалиб, хислатлар ва фазилатлар вужудга келади. Жайнизм 
фалсафасига кўра, тўғри билимга асосланган эътиқод ва тўғри ҳаётий мўлжал инсон қалбини 
ҳар қандай заифликдан, айниқса, худбинлик, ичиқораликдан озод қилади. Буддизм 
таълимотида қалб ҳотиржамлигига эришиш учун бу дунё азоб-уқубатларидан ҳалос бўлиш 
лозимлиги айтилади. Хитой фалсафасидаги даосизм таълимотида орзу-истакни чеклай 
олмаслик инсон қалбида худбинлик иллатини пайдо бўлишига туртки беради, дейилади. 
Кишининг худбинлиги нафақат одамдаги, балки оламдаги мувозанатни бузади. Шунингдек, 
даосизмда гармоник ривожланган инсон табийликка кўпроқ майли борлиги таъкидланади. 
Хитой мутафаккири Мэн-цзи фикрича,  инсон табиатан эзгу  ва у табиий ҳиссиётларга 
бўйсунади. Сюн-цзи бўлса, инсон табиатидаги жоҳиллик ва ғазаб туғма бўлишини айтади.  
Қадимги Хитой фалсафасида инсон қалби тўғрисидаги фикр-мулоҳазалар Конфуций 
таълимотида янги босқичга кўтарилади. Унинг қарашларига кўра, инсон ўзининг ички 
моҳиятига кўра бошқаларга яхшилик қилишга, эзгуликка мойиллиги бор. Ким ўзининг қалби 
ва ақли имкониятларидан тўла фойдаланса, ўзлигини намоён қилади. Ўзлигини намоён қила 
туриб, бутун борлиғини намоён қилади. Инсоннинг баркамоллиги ва қалб улуғворлиги 
олийжаноблик ва ижтимоий тартиб-интизом  асосида яратилади. Шундай экан, қадимги Шарқ 
фалсафасида инсонийликни юксалтириш ва инсон қалбини улуғвор қилиш учун одамлар 
орасидаги муносабатларни самимийлаштириш зарурлиги таъкидланади.  

МУҲОКАМА ВА НАТИЖАЛАР 
Ўрта асрлар Шарқ фалсафасида, хусусан араб-мусулмон фалсафасида инсон руҳий 

оламини ўрганиш, қалбни тадқиқ этиш янги босқичга олиб чиқилди. Ислом динининг 
муқаддас китоби бўлмиш Қуръони каримда қалб сўзи 133 марта учрайди. Қалб инсоннинг 
диний ҳақиқатларни англаб оладиган, имон ва тақводорлик хислатлари жо бўлган аъзоси 
сифатида тавсифланади. Қалб инсон ичидаги илоҳий сир бўлиб, шу туфайли инсон ҳатто 
фаришталардан ҳам юқори туради. Қалб инсон хатти-ҳаракатларини акс эттирувчи кўзгу 

бўлиб, савоб амаллар уни нурга тўлдиради, ёмон амаллар эса, аксинча, хиралаштиради. Суфий 
ўз қалбини «юмшатиб», илоҳий билимларни ўзлаштириш учун ўзини тайёрлаб бориши, 
дунёвий истаклардан воз кечиши зарур. Қалб тушунчаси зикр билан чамбарчас боғлик. Зикрда 
тил билан бирга инсоннинг барча аъзолари қатнашади, қалб эса, улар ичида энг муҳими 
саналади. Зикр туфайли Оллоҳ суфийнинг қалбидан жой олиб, бажарадиган барча 
амалларининг бирдан-бир сабаби ва ҳаракатлантирувчи кучига айлана боради [Фалсафа 
қомусий луғат –Б.110.]. Демак, ислом динига кўра инсон қалбида яратувчи макон топади ва 
унинг ҳаракатлантирувчи кучига айланади. 

Уйғониш даври Шарқ фалсафасининг йирик вакили Абу Наср Форобий инсон қалбида 
худди унинг вужудига ўхшаш соғлик ва хасталик мавжуд бўлишини таъкидлайди. Инсондаги 
қалб соғломлиги, унинг ички дунёсидаги турли ҳолатлар, бўлаклар орасида уйғунлик вужудга 
келса содир бўлади. Бундай пайтда инсон турли олийжаноб ишларни қилади. Гўзал хулқ-
атвор соҳиби бўлади. Инсон ички дунёсининг ҳолатлари орасидаги мувозанат бузилса, у доим 
разил ишларни, хунук ҳаракатларни қилишга одатланади. Форобий фикрига кўра, инсон 
қувватлари ичида ҳукмрон қувват бу қалб қуввати бўлиб, у ақл, сезги ва идрок қувватидан ҳам 
кучлироқдир. Бошқа бир мутафаккир Абу Али ибн Сино ўзининг «Ҳайй ибн Яқзон» қиссасида 
инсон қалбидаги турли салбий, ғайриинсоний иллатлардан тозалашда ақл беқиёс имкониятга 
эга эканлигини айтади. Лекин айрим холларда қалб тубанлашиши олдида, хусусан, инсон онги 
ва фаолиятини нафс эгаллаб олади. Бунда ақл ҳам ёрдам бераолмайди. У ўзининг «Соломон 
ва Абсол» асарида инсоннинг маънавий-руҳий етуклиги уканинг акага садоқати ёрдамида 
тасвирланса, инсоннинг қалбан тубанлашуви Абсолнинг акаси Соломоннинг енгилтак, 
зохирий гўзаллика ўч хотини мисолида очиб берилади. Шунингдек, Ибн Сино инсонни 
камолотга етказувчи куч-чинаккам муҳаббат эканлигини айтади. Абу Райҳон Беруний 
фалсафасида ёмонликнинг энг юксак кўриниши ғазаб ва илмсизликдир. Ёмонликни вужудга 
келтирувчи манбаалардан бири эса ёлғончилик эканлигини айтади. Ёлғончилик инсонни 
ростгўйлик ва ҳалоликдан, инсоф ва диёнатдан айиради, адолатдан юз ўгиришига асос бўлади. 
Абу Райҳон Беруний инсонларда яхшилик амалларини шакллантириш учун уларни меҳнатни 
севишга ўргатиш зарурлигини таъкидлайди.   

Инсонийликни белгилаб берувчи фазилатлар, хислатлар, айниқса, инсоннинг маънавий 
қиёфаси мезонларини аниқлаш, ўрта аср мусулмон фалсафасининг ўзига хос хусусиятларидан 
бири эди. Ҳаёт ҳақиқатини теранроқ англаб, ҳис этган Абу Ҳомид Ғаззолий бутун инсониятга 
инсон маънавий борлиғи тўғрисидаги қарашлари билан шуҳрат қозонади. Унинг «Қалблар 
кашфиёти» асари турли азоб-уқубатлар, ғам-ташвишлар ва беҳузурликлар ичида яшаётган 
инсонлар, жамиятлар ва миллатларга ҳузур ва саодат йўлларини кўрсатади.  

Абу Ҳомид Ғаззолий нафс калимасини бир неча маъноси борлигини таъкидлайди. 
«Биринчи маънодаги нафс қораловга лойиқ, чунки у шаҳват хуружлари ва шайтон васвасасига 
тобе бўлиб, одамдаги барча ёмон сифатларни ўзида мужассам этгандир. Бу хилдаги нафс 
одатда, «нафси аммора» деб юритилади. Бунда «аммора» сўзи ёмонликка-гуноҳга буюрувчи 
маъносини англатади. Иккинчи маънодаги нафс мақтовга лойиқ, чунки у Оллоҳнинг зотини 
ва шу Зот яратган барча нарсани таниб, ибрат олгувчи инсоннинг ўзлигидир. Шаҳват 
хуружларию шайтон васвасаларини енгиб, Ҳақ амрига бўйсунган бундай нафс «нафси 
мутмаинна» дейилади. Бунда «мутмаинна» сўзи хотиржам-сокин деган маънони ифодалайди. 
Шу икки нафс оралиғида яна бир хил нафс ҳам борки, учинчи маънодаги бу нафс таассуфга 
лойиқдир. Чунки у шаҳвониятни бир ёқлаб, бир унга қарши туради, хуллас, ҳақ-ноҳақ орасида 
иккиланувчи бўлади. Шу хилдаги нафс «нафси лаввома»деб аталади. Бунда «лаввома» сўзи 
«маломатгўй» маъносини англатади. Зеро, бундай нафс эгаси Оллоҳга ибодатда қосирлик 
(калта нуқсонлилик) қилса, нафси уни маломат этади»[Абу Ҳомид Ғаззолий.–Б.19.].  

Булардан аён бўладики, Ғаззолий фикрича, энг мақбул нафс – нафси мутмаинна, энг 
номақбул нафс нафси амморадир. Мутафаккир нафси мутмаиннага етишишда нафсни назорат 
қилиш жуда муҳимлигини, у лоқайдлик, ғафлат ва бепароволикка бошлаши, умрни танбаллик 
билан ўтказишга ўргатишини таъкидлайди. «Кимки нафсни ўлдириб, уни истакларидан тия 
олса, раҳмат кафанига ўралади, кимки қалбдаги илоҳий ва инсоний туйғуларни қатл этса, 

лаънат кафанига тиқилади ва азоб тупроғига дафн этилади»[Абу Ҳомид Ғаззолий.–Б.19.]. 
Мутафаккир инсон қалбини тарбиялаш, ундаги эзгу ва ёвуз истаклар курашини бартараф 
қилиш йўлларини ўзининг ислом таълимоти орқали кўрсатиб беради ва қалбни ниҳолга 
қиёслайди. Ниҳолга кўп сув берилганда қандай сарғайиб сўлса ва ўсишдан тўхтаса, шунга 
ўхшаб қалб ҳам ортиқча сувдан ўлади, бундай одамда тоза фикр ва инсоний феъл-атворлар 
қолмайди. У ғафлат афсус-надоматни келтириб чиқаришини ва неъматнинг қўлидан кетишига 
сабаб бўлишини айтади. Шунингдек, ғафлат ҳасаднинг кучайиши ва кишининг озорланишига 
сабаб бўлади.  

Қадимги Юнон фалсафасида инсон борлиғи ҳақидаги фикр-мулоҳазалар майдонида 
суқротнинг ўрни беқиёсдир. «ўз-ўзингни бил!» шиори – инсон қалбини англаш орқали бутун 
борлиқни англаш мумкинлигига ишора қилади. У инсон қалбидаги ёвузликлар, бадҳулқ 
майллар, адолатсизликлар билимсизликдан келиб чиқишини айтади. Шунинг учун мустаҳкам 
билимга эга бўлиш, суқрот тушунтиришича, яхшилик томон бориш, инсонни албатта, бахтга 
олиб боради. Афлотун инсон тўғрисидаги суқрот қарашларини янада ривожлантиради. Унинг 
жон ва руҳ ҳақидаги қарашлари инсон қалби тадқиқида қалбни тушунишга ёрдам беради. 
Унинг фикрига кўра, инсон ўлмас жон ва ўлиб турадиган танага бўлинса, жоннинг ўзи ҳам 
икки қисмдан - юқори ва қуйи қисмдан иборат бўлади. Олий қисмида ақл-заковат тўпланса, 
пастки қисм эса ҳис-ҳаяжонга асосланади. Мутафаккир фикрига кўра, жон танада ўзгариб 
турувчи ҳолатларни: жабру-жафо, жасорат ва қўрқув, ғазаб ва умидни вужудга келтиради. 
Буларнинг барчаси ҳали англаб олинмаган ҳис-туйғулар ва меҳр-муҳаббат билан қориштириб 
юборилади. Афлотун фикрича, ҳар бир инсон қалбида кўзга яққол ташланмайдиган ёввойи, 
ҳайвоний ибтидо ва қарашлар мудраб ётади ва тўқликка-шўхликнинг таъсирида ҳар қандай 
номус ва ақлни четга суриб қўйиб, ўз ҳирсий хоҳишларини қондиришга интилади. Хаттоки, 
дастлаб ақлли, хотиржам ва яхши кўрингани билан, унда «… қандайдир даҳшатли, ғайри 
табиий, ёввойи интилишлар… яширинган бўлади, фақат шундайми деган савол туғилади» 
[Платон. 1971. –С. 391.]. Афлотун ҳам инсон қалбидаги ҳайвоний истакларнинг юзага 
чиқишида ижтимоий муҳитнинг ўрнини юқори баҳолайди. 

 Афлотунинг шогирди Аристотел фикрича инсон қобилиятни табиатдан оламайди, 
табиатан яхши ёки ёмон бўлмайди. Яхшилик одат сингари фаолият орқали эришиладиган 
сифатдир. Яхшиликнинг одатдан фарқи шуки, одат мақсад билан шаклланмайди, яхшиликка 
эса махсус таълим ва онгли равишда эришилади. Инсоннинг яхши бўлиши оқилона хатти-
ҳаракати, тарбияси ва ўз вазифасига эга бўлган муносабатида кўринади.    

Ўрта асрлар христиан фалсафаси инсонда худога ўхшаш фазилатлар, ҳислатлар мавжуд 
эканлигини биринчилардан бўлиб исботлашга ҳаракат қилади ва инсоннинг маънавий-руҳий 
оламини янада чуқурроқ ўрганишни бошлади. Хусусан, милодий 184 йилда туғилган 
Христиан илоҳиётчиси ва файласуфи Ориген қарашларида инсон жон, қалб ва танадан иборат 
бўлиши айтилади. Унинг фикрига кўра, инсон жони ўзига боғлиқ эмас, чунки у Худо 
томонидан инъом этилади, ҳар доим яхшилик ва ҳақиқат томон интилади. Қалб кишининг ўз 
«мен» идир ва инсонда индивидуаллик бошланаётганлигидан далолат беради. Оригеннинг 
тушунтиришича, худди ўша қалб, яхшилак ва ёмонликни танлаб олади. Ўз табиатига кўра, у 
ҳамиша жон олдида, тана эса-қалб олдида қарздордир. Лекин қалб ўзида икки қутбни-
яхшилик ва ёмонликни мужассамлаштиргани учун улар баъзан ўрин алмашиб туради ва 
инсонда турли хавас ва иштиёқлар уйғонади[Рузматова Г. 2014. –Б. 264.]. Шундай экан, 
ёмонлик Худодан ҳам, табиатдан ҳам келиб чиқмайди, танада ҳам пайдо бўлмайди, балки у 
инсоннинг қалбида ҳосил бўлади. Инсон ички оламини ҳар томонлама ўрганган яна бир 
машҳур христиан файласуфи Августиннинг фикрича, инсон яхшиликни билади, бироқ ундаги 
эрк ўзига бўйсунмайди, оқибатда у қилиши керак бўлмаган ишларни қилмайди. Бундай 
номутаносибликни Августин қалбнинг касаллиги, инсонни ўзи-ўзига бўйсунмаслиги оқибати, 
деб билади. Унинг фикрига кўра, инсон қалби ўта мураккаб бўлиб, унинг сиру-асрори, ҳатто 
ўзига ҳам маълум эмас. Бундай қалбга фақат Худонинг ўзи йўл топади. Мутафаккир фикрига 
кўра, замон (инсон босиб ўтган тарихий йўл) бу- инсон қалбининг ютуғи бўлиб, коинот ва 
унинг ҳаракати бўлмаса ҳам қалб сақланиб қолади ва қалб бор экан, замон ҳам бўлаверади. 

Унинг фикрига асосан, замон мавжудлигининг шарти-қалбимизни тартибга солишдир. Буни 
келажакка бўлган умид, бугунги кунга бўлган эътибор ва ўтмиш билан алоқадор бўлган 
хотира орқали амалга оширилади. Инсон фақат табиатнинг маҳсули эмас, тарихий мавжудот 
ҳиссобланади.  

ХУЛОСА 
Хулоса қилганда, инсоннинг маънавий дунёси, унинг руҳий оламининг шаклланиш 

жараёни муаммолари кўплаб мутафаккирлар томонидан ўрганилган ва бу борада турли 
ёндашувларни илгари сурилган. Бироқ бугунги кунга қадар ҳам инсон қалби тўғрисида тугал 
ва мукаммал нуқтаи назар илгари сурилмаган. Ижтимоий тараққётнинг жадаллашуви сабабли 
инсон қалбини ўрганиш зарурати янада ортиб бормоқда.  

